Aðalfundur Vélhjólaíþróttaklúbbsins

Skýrsla stjórnar

Ný stjórn og nefndir voru kosnar á síðasta aðalfundi, sem haldinn var 10. nóvember 2010. Stjórn VÍK fyrir árið 2011, skipuðu Hrafnkell Sigtryggsson, Birgir Már Georgsson, Hrafn Guðbergsson, Guðbjartur Stefánsson, Ólafur Þór Gíslason. Varamenn voru þeir Karl Gunnlaugsson, Einar Sverrisson og Þóroddur Þóroddsson. 
Strax eftir aðalfund voru lagðar línur með verkefni vetrarins. Hjólasportið á undir högg að sækja og það er greinilegt að kreppan er farin að setja sitt mark á hjólafólk. Það var því markmið okkar í stjórn að reyna að halda sýnileika á sportinu yfir veturinn til að viðhalda áhuganum hjá fólki í kringum sportið. Því var samið fljótlega við Reiðhöllina um inniæfingar sem voru ágætlega sóttar af yngri kynslóðinni auk þess sem nokkrar opnar æfingar voru haldnar fyrir stóru hjólin. Einnig var samið um tvær keppnir í EnduroKrossi, sú fyrri í desember og sú síðari í byrjun febrúar. Keppnirnar tókust ágætlega, þrautir voru hafðar einfaldari en áður til að koma í veg fyrir skemmdir á hjólum og til að ná fram meira flæði. Þátttaka var ásættanleg  í báðum keppnum en það er greinilegt að nýjabrumið hefur minnkað verulega og aðsókn á keppnirnar var því talsvert undir væntingum. Vinnan við svona keppni er gríðarleg og mikill hasar að koma öllu fyrir, keyra keppnina og kippa öllu efninu út að keppni lokinni. Hvor keppni gerði því lítið meira en að standa undir sér. Það er því ólíklegt að þessar keppnir verði endurteknar með sama sniði í vetur. 

Næsta stóra verkefni stjórnar var að setja af stað skráningu í Klausturskeppnina sem til stóð yrði haldin 26. maí í landi Ásgarðs. Skráning hófst 1. mars og fylltist í keppnina á rúmum tveimur tímum og þá voru yfir 400 manns skráðir til keppni. Það þarf varla að orðlengja það sem á eftir fylgdi. 
Fyrir keppni var lagt í gríðarlegan undirbúning s.s, framleiðslu skilta, smíði starthliða, klósetta, lagningu vatns og rafmagns inn á svæðið, prentun á númerum, vinnuferðir á staðinn og fjölmargt annað enda er verið að stefna á að halda keppni á þessu svæði um komandi ár. En þá gýs í Kverkfjöllum og ösku rignir yfir Klaustur og keppnissvæðið.  Gosið stóð þó stutt og tveimur vikum síðar líst mönnum svo á að askan muni ekki verða til vandræða og keppnin er blásin á að nýju 12. júní. Veðurspá lofaði rigningu og hagstæðum aðstæðum. Allt kom þó fyrir ekki, sól og stíf austanátt þurrkaði svæðið og blés nýrri ösku yfir svæðið svo ekki var um annað að ræða en að blása keppnina af árið 2011. Þetta var hreinlega ömurleg staða og ákvörðun að þurfa að taka. 

Við þessu var þó ekkert að gera, allir sem að þessu komu reyndu sitt besta en við ráðum ekki við náttúruöfl af þessari stærðargráðu. Í kjölfarið fylgdi að sjálfsögðu orrahríð og gríðarleg gagnrýni á stjórn og alla sem að málinu komu. Sú gagnrýni verður ekki rifjuð upp frekar en margt átti fylilega rétt á sér og annað síður. Það er hins vegar klárt að það var enginn ánægður með þessa niðurstöðu og þeir sem töpuðu mestu voru allir þeir sjálfboðaliðar sem voru búnir að leggja á sig ótrúlega vinnu til þess eins að þurfa endurtaka leikinn 2012. Það er hins vegar engan bilbug á mönnum að finna og Klausturskeppnin verður haldin 26. maí 2012 hvað sem á dynur - nema kannski þriðja eldgosið í röð.

Þeim Kjartani, Herði, Guðmundi Vigni og Eyþóri og öllum öðrum á Klaustri þökkum við kærlega fyrir frábært samstarf enn og aftur.
Fjöldi félagsmanna stóð nokkurn veginn í stað á árinu. Núna telja félagsmenn VÍK um 1245 hefur félögum fjölgað um 15 á árinu. Einungis 430 manns greiddu félagsgjaldið 2011 sem er talsverð fækkun frá síðasta ári þegar um 530 manns greiddu félagsgjaldið. 
Starfsmaður félagsins er, eins og tvö síðastu ár, Garðar Þór Hilmarsson. Samstarfið við Garðar hefur verið afar gott á árinu og ber að þakka honum vel unnin störf. 
Í sumar sótti félagið um að fá að ráða starfsmann í sumarliðaverkefni Reykjavíkurborgar. Aron Berg Pálsson kom til starfa í júlí og sinnti ýmsum störfum á svæðunum fram í september. 
Álfsnesið kom óvenju seint undan vetri í ár og var brautin ekki opnuð fyrr en 25. maí sem er mánuði síðar en í fyrra. Álfsnesið nýttist því ekki sem skyldi í ár. Svæðið er skemmtilegt þegar rakastigið er rétt en bölvanlegt þess utan. Viðhald á brautinni er erfitt enda ræður félagið ræður ekki yfir tækjum sem hægt er að geyma og viðhalda á báðum stöðum. Ef ekki rignir þornar brautin mjög hratt og verður hreinlega ónothæf í þurrkatíð eins og var í júní og júlí í sumar. Þá er í raun ekki hægt að gera neitt annað en að loka brautinni alveg til að koma í veg fyrir að jarðvegurinn blási úr brautinni. Að auki er ljóst að með minnkandi aðsókn í allar brautir hefur félagið mun minna fé á milli handanna til að sinna viðhaldi sem hefur þó ekki verið mikið á Álfsnesi. Það er því alveg spurning hvaða framhald verður á Álfsnesi á næstu árum. Álfsnesnefndina í ár skipuðu Einar Bjarnason, Örn Erlingsson og Reynir Jónsson sem við þökkum fyrir gott starf. 
Bolaöldubrautin opnaði 6. maí í ár og hefur oft opnað mun fyrr. Þá var reyndar búið vinna töluvert með stórvirkri hörpuvél í brautinni. Stór hluti brautarinnar var harpaður til að losna við sem mest af grjótinu úr henni. Enduroslóðar á svæðinu voru þó enn mjög blautir og opnuðu ekki fyrr en í seinni hluta maí. Slóðanefndin var mjög virk og þeir Halldór Sveinsson, Ólafur Gröndal og Haukur Þorsteinsson skipulögðu vinnudaga, opnuðu nýja slóða, lokuðu illa förnum leiðum og sáu til þess að slóðakerfið var í frábæru standi í sumar og þökkum við þeim kærlega fyrir þeirra framlag. Félagsmenn stóðu sig einnig frábærlega við að grjóthreinsa slóðana og aðstoða við nýjar merkingar og sýndu það og sönnuðu að þetta verður auðvelt þegar margir vinna það saman.
Í sumar var gerð tilraun með að hafa mismunandi opnunartíma á motokrossbrautunum með það að markmiði að fjölga þeim sem hjóla á hverjum tíma, auðvelda viðhald og auka öryggi á meðan og nýta brautirnar á móti hvor annarri. Sitt sýndist hverjum um þetta fyrirkomulag og tímasetningarnar á opnunartímum. Það er hins vegar alveg ljóst að með minnkandi aðsókn og auknum kröfum um öryggi er alveg viðbúið að ákveðnir opnunartímar verði óumflýjanlegir.

Litlar en góðar breytingar voru gerðar á brautinni í sumar og virtust þær fá góðar móttökur, sérstaklega tæplega 40 metra langur stökkpallur ofan af flatanum og niður í gryfjuna. Óli Gísla var aðalmaðurinn í hönnun á breytingum. Hann var þó allt of oft einsamall í þessu verki og óskar eindregið eftir meiri aðstoð og innleggi góðra manna.  
Félagið fjárfesti í nýrri dráttarvél í sumar eftir gríðarlega mikla leit. Góðar notaðar vélar liggja ekki á lautu og eftir mikinn tilboðaslag keyptum við 2006 Massey Ferguson í mjög góðu ásigkomulagi. Til að fjármagna kaupin tók félagið lán hjá Íslandsbanka fyrir hluta kaupverðsins auk þess sem kaupin voru gerð í gegnum einkahlutafélagið Bolaverk sem er í eigu klúbbsins. Það gerði okkur kleift að fá virðisaukaskatt af vélinni til baka. VÍK mun því leigja vinnutíma eftir þörfum af Bolaverk. Gamla Case dráttarvélin sem hefur þjónað okkur vel þurfti orðið talsvert viðhald og klapp og var hún því seld í lok sumar til VÍFA á Akranesi. 
Enn eitt sumarið gerðu þurrkar okkur lífið virkilega leitt frá miðjum júní og mest allan júlí. Brautirnar voru skraufaþurrar og hundleiðinlegar yfirferðar. Vatnsúðunarkerfið í Bolaöldu stóð sig ágætlega Rafmagnskostnaður við að keyra úðunarkerfið er á sama tíma verulegur og stór spurning hvort við verðum ekki hreinlega að loka svæðinu þegar aðstæður verða með þessum hætti.
Ökukennarafélagið vinnur enn að því að reisa akstursæfingasvæði við hliðina á Bolaöldubrautunum. Nú hafa bæði sveitarfélagið Ölfus og Forsætisráðuneytið gefið samþykki sitt fyrir framkvæmdinni. Nýtt deiliskipulag fyrir svæðið er í smíðum þar sem ma. svæði klúbbsins er skilgreint mun nánar með tilliti til nýrra brauta, samstarfs við ökukennara og byggingu allt að 8000 fermetra "reiðhallar" fyrir mótorhjólamenn. Að öðru leiti hefur lítið var gert í húsnæðismálum og annarri þróun á Bolaöldusvæðinu enda rólegt yfir sportinu. ÍBR hefur þó fengið kynningu á hugmyndinni og mun leggja okkur lið þegar kemur að því leita fjármuna hjá ríki og sveitarfélögum - hvenær sem það gerist. Félagið mun vinna að þessum tillögum á næstu árum.
Í ár voru aftur haldnar æfingar fyrir börn og unglinga á vegum félagsins. Gunnlaugur Karlsson og Helgi Már Hrafnkelsson sáu um æfingarnar sem voru vel sóttar. Um það bil 30 krakkar á aldrinum 5 til 15 ára sóttu æfingarnar sem haldnar voru tvisvar í viku á mánudögum og miðvikudögum. Mjög gaman var að fylgjast með þessu starfi og voru foreldrar mjög ánægðir með framtakið. Nú í haust eru æfingar að hefjast að nýju í Reiðhöllinni í Víðidal en þær voru ágætlega sóttar síðasta vetur.
Félagið stóð fyrir nokkrum keppnum í ár. Fyrsta umferð Íslandsmótsins í enduro var haldin á Bolaöldusvæðinu eftir mikla leit og þrautagöngu að svæði sem orðið væri nógu þurrt til að keppa á því. Gríðarlegar rigningar, snjókoma og hundleiðinlegt veður í byrjun maí gerðu okkur verulega erfitt fyrir. Nokkur frábær svæði komu til greina en sama hvað við leituðum þá var allt á kafi í drullu og vatni. 12 dögum fyrir endurokeppnina var t.d. 15-20 cm jafnfallinn snjór í Bolaöldu og útlitið slæmt. Svo rofaði til og svæðið datt inn á rúmri viku þannig við rétt sluppum fyrir horn með keppnina. 

Motokrosskeppni var svo haldin í Álfsnesi í byrjun júlí. Þá hafði veðrið snúist algjörlega og allt orðið skraufaþurrt. Þá var hafist handa við að bleyta brautina og með lánstækjum frá Sorpu og okkar eigin vélum voru keyrð 600 til 700 hundruð tonn af vatni og sjó brautina. Þetta bjargaði keppninni en aðstæður hafa sjaldan verið betri en í ár í Álfsnesi. 
Síðasta umferð Íslandsmótsins í motokrossi var svo haldin í Bolaöldu 20. ágúst í frábærum aðstæðum. Frábær, slysalaus keppni þar sem Eyþór Reynisson landaði Íslandsmeistaratitli í MX-Open og MX-2 flokki eftir hrikalega spennandi lokakeppni

. 

Eftirfarandi félagsmenn VÍK urðu Íslandsmeistarar 2011:

Kári Jónsson 


Íslandsmeistari í Enduro-ECC1

Eyþór Reynisson

Íslandsmeistari í Enduro-ECC2

Gunnar Sölvason og

Atli Már Guðnason

Íslandsmeistarar í tvímenningi í Enduro

Magnús G. Helgason

Íslandsmeistari í Enduro 40+

Karen Arnardóttir

Íslandsmeistari kvenna í motokrossi

Eyþór Reynisson

Íslandsmeistari MX-Open í motokrossi 
Eyþór Reynisson

Íslandsmeistari MX-2 í motokrossi 
Ragnar Ingi Stefánsson
Íslandsmeistari 40+ í motokrossi
Hinrik Ingi Óskarsson

Íslandsmeistari í Unglingaflokki í motokrossi 
Ingvi Björn Birgisson

Íslandsmeistari í Unglingaflokki í ískrossi 

Kári Jónsson


Íslandsmeistari í vetrardekkjaflokki í ískrossi - 
Í haust tók íslenskt lið þátt í Motocross of Nations í Bandaríkjunum í fimmta skiptið á vegum MSÍ. Eyþór Reynisson, Kári Jónsson og Viktor Guðbergsson úr VÍK tóku þátt að þessu sinni og náðu ágætis árangri. 
Fjármálin gengu þokkalega upp í ár. Reikningana verður þó að taka með smá fyrirvara þar sem við nýttum okkur dótturfélag til að kaupa nýju dráttarvélina. Reikningar félagsins sýna því hagnað í ár en ekki er allt sem sýnist. Stærstur hluti hagnaðarins var "lánaður" til Bolaverks til að kaupa nýju vélina. Eftir sem áður er félagið þó réttu megin við núllið þrátt fyrir algjört hrun í aðsókn að brautum. 

Klausturskeppnin á drjúgan þátt í niðurstöðu ársins en keppnin hefur ávallt skilað félaginu ágætum tekjum. Því miður er það ekki svo að frestun á keppninni þýði að engin kostnaður hafi verið við keppnishaldið. Það er öðru nær, leiga á svæðinu, vinnuferðir, efniskaup, prentun og nær allir aðrir kostnaðarliðir voru frágengnir þegar keppninni var frestað. Í raun "spöruðust" einungis liðir eins og sjúkragæsla, matur og bensín brautarvarða og annar kostnaður beintengdur keppnisdeginum sjálfum. Þetta voru þó smáaurar í hlutfalli við annan kostnað. Niðurstaðan er sú að félagið mun þurfa að keyra keppnina á lágmarkskostnaði í vor og ófyrirséð hvernig það verður leyst. Þetta mun ekki verða þrautalaust og alveg ljóst að keppendur munu þurfa að taka þátt í kostnaði þó ekki verði innheimt fullt keppnisgjald af þeim sem skráðir voru til keppni 2011.
Sterkt félagsstarf fleytir okkur ótrúlega langt og með virkri stjórn og nefndum og hjálp félagsmanna getum við allt mögulegt. Í ár hefur aðsókn minnkað að svæðinu og starfið hefur oft á tíðum verið alveg ótrúlega þungt í vöfum. Virkt félagsstarf verður lykilatriði þegar um hægist eins gerst hefur undanfarin ár. Krakkaæfingar, innanhússkeppnir, skemmtikeppnir og að menn hvetji hvorn annan til að hjóla gerir oft gæfumuninn. Ef enginn mætir og ekkert starf er í boði getum við allt eins pakkað saman. Það er því verkefnið okkar í stjórn ekki síður en allra annarra hjólamanna að halda okkur á hjólunum hvað sem tautar og raular. Þetta er frábær félagsskapur og einstakt fjölskyldusport sem gefur okkur öllum svo mikið. Við í stjórn félagsins munum gera hvað við getum til að halda gleðinni gangandi og við vonum að sem flestir taki þátt í því með okkur. 

Að lokum vil ég þakka stjórn VÍK fyrir vel unnin störf. Sömuleiðis þakka ég öllum nefndarmönnum fyrir þeirra störf á árinu.

Ég vil biðja salinn um að gefa þeim og öllum öðrum sem hjálpuðu til á árinu, gott klapp.


 Takk fyrir.

Fh. stjórnar Vélhjólaíþróttaklúbbsins
Hrafnkell Sigtryggsson
